Ved kåringa av Noregs kulturkommune 2009 

I mangfaldsåret 2008 fekk eg som ordførar i oppgåve av miljøvernministeren å taka særskilt vare på den utryddingstruga arten bergand, andre ordførarar fekk andre artar, og den utfordringa tek me sjølvsagt på alvor. Å berje det biologiske mangfaldet er med rette ei høgt prioritert oppgåve. – Men, ropa nokon frå folkedjupet, kva med fjellbonden, den mest utryddingstruga arten av dei alle?
Spørsmålet kan vanskeleg avvisast. Dei små og i stor mon sjølveigande fjellbøndene i Vinje og Rauland bygde stavkyrkjer og rekkjetun, dei song mellomalderballadar og fortalde eventyr og segner, dei laga dei finaste feler for å kunne spila og danse til den tonalt og rytmisk komplekse slåttemusikken sin. Dei var sjølvbergarar med eit merkeleg sterkt og skapande overskot;  dei drøymde og dikta, vakla ustanseleg mellom tvil og tru, skapte den vakraste dekorative kunsten i stogene sine der dei òg tura og drakk og laug på seg drap på prestar og futar.  
Og frå den rike underskogen av folkekulturens anonyme forvaltarar voks det opp ruvande tre – Myllarguten, Aasmund Olavsson Vinje, Tarjei Vesaas, Halldis Moren Vesaas, Dyre Vaa, Knut Skinnarland – og Odd Nordstoga og Ingebjørg Harman Bratland, for den del. Fleire kunne nemnast, men dette er ikkje meint å vera ei kyteliste, berre ei påminning om at små samfunn har vist seg å kunne gjeva grobotn for kultur med stor kvalitet, kraft og kreativitet. 
Men no er det kanskje ikkje lenge til den siste fjellbonden i Vinje får tilskot frå Innovasjon Noreg til å byggje fjøset om til turistfasilitetar. I så fall er overgangen frå ein lokal sjølvbergingskultur til ein global konsumkultur fullført; tradisjonane er gått over til å bli folklore for reiselivet og noko ein tek fram ved høgtidelege høve, medan me i det daglege let oss homogenisere av trendane i den store verden. 
Gjennom tidene har mange kulturar blitt borte. Det er kanskje ikkje lenger nokon som græt over tapet av til dømes etruskarane og fønikarane, men det vekkjer uro at stadig fleire språk og livsformer døyr over heile kloden, og me kan spørje: er òg dei norske lokalkulturane og dialektane på veg til å bli borte framom fjernsynsskjermen og på vegen til byen? Er me så å seia dei siste mohikanarane?
I så fall er det veksten i BNP og ikkje folkemord som tek knekken på kulturen. Men metaforen med den siste mohikanaren sviktar på eit viktigare punkt òg: 

Kulturen i Vinje er til liks med heile samfunnet sjølvsagt sterkt endra dei siste femti åra, men han er der stadig, vital, særprega og kreativ, ei kjelde til utfalding, utvikling, fordjuping,  kunnskap, deltaking, inkludering, samarbeid, samkjensle, sjølvkjensle, oppleving, innleving, og byrgskap. Her er framleis rikeleg med felespel og braubaking, rosemåling og bunadssaum, men òg moderne dans, revygrupper og fotball. Henrik Sørensen tok initiativet til Vinjeutstillinga i 1960, no er det tri store årlege utstillingar av kunst og handverk kvar sommar i Vinje, og eit fast galleri av høg kvalitet; Uvyrdslåmi Snobrettlag førte skileiken inn i moderne former og var miljøet der Terje Håkonsen utvikla talentet sitt; kvinnegruppa Kjeringråd blandar hemningslaust norsk og somalisk mattradisjon og gjer det fleirkulturelle til ein sjølvsagt del av bygda.
Tradisjon, modernitet og ulik etnisitet i fruktbar blanding! Er det nokon som trur at bygdekulturen noko gong har utvikla særpreget sitt i ein tilstand av isolasjon frå resten av verden? Det er ein myte. Då som no let bygdefolket seg inspirere hemningslaus av utanlandske trendar, og prøva gjerne å kopiere kulturelement som dei fann gildare enn det heimlege. Tenk berre på filigransteknikken i sylvsmedkunsten, akantusmotivet i rosemålinga, bunadene som var direkte sitat frå adelsmotane på kontinentet. Men farten var seinare, og omfanget meir moderat. Dei hadde tid til å omdanne impulsane utanfrå i lokale materialar og bygdas eige formspråk, i staden for å byte ut alt det heimegjorde. Draumkvedet er utvilsamt inspirert av den europeiske visjonsdiktinga, men forma er gamlestevet og språket er umiskjenneleg vesttelemål.
I dag er endringsprosessane overveldande og trugar med å gjera oss om frå å vera deltakarar i ein lokalt tufta kultur til å bli konsumentar i ein som er profesjonell og global. Oppgåva er å meistre denne utfordringa for å byggje vidare på dei samfunnskvalitetane som kan seiast å vera mykje av grunngjevinga så vel som målet for politikken: meiningsfullt fellesskap  mellom folk frå ulike grupper som skaper samhald, respekt, omsorg og toleranse; rom for å utvikle eigne talent og interesser innafor ein felles kulturell identitet. Det er slike grunnleggjande verdiar som utgjer limet i dei små samfunna og attåt gjer dei til sjølvstendige, funklande fasettar i den samla norske kulturen.
Derfor et det bokstaveleg tala livsviktig at staten, fylkeskommunen og kommunen støttar og styrkjer kulturinnsatsen i bygda gjennom langsiktig organisering, tilrettelegging, planlegging og finansiering. Det gjeld det breie friviljuge arbeidet, men òg den halvprofesjonelle og den yrkesbaserte innsatsen. Gjennom Vinje kommunes systematiske kultursatsing som juryen no har vurdert i samband med denne kåringa, legg me grunnlaget for arbeidsplassar og næringsutvikling, me investerer i omdømebygging og byrgskap – og vonleg fjernar me beitet for bygdedyret. Slik vil me skapa eit samfunn med livskraft og kvalitet nok til å bløme langt inn i det 21. hundreåret.

Me er svært takksame for at Norsk kulturforum og den vyrde juryen, ved å utnemne Vinje til ein av tre kandidatar til den gjæve tittelen Noregs kulturkommune 2009, har gjevi dette arbeidet slik eit lyft!  
